
est a nobis, ut depasci veterem possessionem Apostolicae Sedis ab aliquo acuto homine aliquando sineremus. Peto igitur humillime ab Amplitudine vestra, ut haec tam gravia centra me, praetexta ex filis parum aequioris coloris, discindantur,et conversa in fumum, evanesca nt. Senex sum, et in carcerem coniectus,propter fidem catholicam: et non novi me hactenus in ulla alia curricula devenisse, quam in illa, in quibus impressa sunt doctissimorum catholicorum manifestissima vestigia. Conticescant igitur, obsecro, omnes illae circumsonantes vociferationes adversum me innocentem, et Apostolicae cathedrae studiosissimum propugnatorem. Cuius rei iam sit testis incarceratio mea: testes sint creberrimae conciones meae: testes sint in antegresso decursu triginta duorum annorum, periclitationes meae, pro dignitate Sedis Apostolicae: testis sit administratio archipresbyteratus, quotidianis septa periculis vitae meae.
 
Sed pro progredior? Certe paulo effusior videri possim in repetitione harum rerum coram Amplitudine vestra, quae (ut spero) iam rigidiorem vestram opinionem de me,et de meo facto, ad maiorem aequitatis, et commiserationis temperationem revocabit. Sed finem faciam, et extremum habebit illa Sancti Leonis sententia: Manet Petri privilegium, ubicunque ex ipsius fertur aequitate iudicium: nec nimia est vel severitas,vel remissio, ubi nihil erlt ligatum, nihil solutum, nisi quod beatus Petrus aut solverit, aut ligaverit. 

Dominus lesus Amplitudinem vestram conservet ad maiorem dilatationem catholicae fidei, et nostram consolationem.

Londini è carcere 13 novemb. 1607.

Vestrae Amplitudinis

humillimus servus 

Georgius Blacvellus. 

